
MO FANAU KELISIANO KATOA A TE ATUA  

Talofa taugasoa Kelisiano faitau lama I te vaaitau tenei, I te 

alaala mai o ‘malu kesekese I tapu mo taku, kola e fakalagi 

kiei a tulaga ko iai koulua iei. ‘Malu tavini a te Atua mo olotou 

kaaiga, ‘malu o kaufaigaluega a Ekalesia mo Kaulotu a te 

EKT, kae alaala te ‘malu lasi o Ekalesia mo kaulotu katoa mai 

Nanumea ke oko ki Niulakita, ke oko atu ki te pulega ki Fiji, 

Kioa, Masela mo Hawaii, e pena foki loa te alaala mai o te 

‘malu o te pulega ki Niusila.  

E fakatulaga muamua eiloa ne tatou tou fakafetai ki te tamana 

I te lagi, auaa tena fakasoa matalasi ki luga ia tatou I aso 

takitasi o te olaga, tenei ko manuia mai tatou ki masina 

kamatamata o te tausaga e 2020. Tela la, ki so se fanau salalau 

a Tuvalue I fetu e faa o te lalolagi, ke oko ki fanau a te 

Ekalesia Kelisiano Tuvalu, ko gaugaleo tasi taua o pese atu 

vikiga mo tavaega o te Aliki, auaa tena alofa e tumaua 

Fakasologa o te lama 

Ekalesia Kelisiano Tuvalu, ko gaugaleo tasi 

taua o pese atu vikiga mo tavaega o te Aliki, 

auaa tena alofa e tumaua faeloa I luga ia tatou 

katoa, tenei ko manuia mai tatou ki te tolu 

masina o te tausaga tenei. Fakafetai fakafetai 

te Atua. 

I masina kamata o te tausaga tenei, e lavea ei 

ne tatou a galuega fakamataku a te Aliki I 

luga o tou atu fenua, kae talitonu te loto, me 

ko galuega fakamataku kona e taku mai ne 

latou te malosi mo te mana o te Atua, kae 

maise te iai o te Atua I ana mea ne faite. E se 

galo foki loa I loto nei, a te malolo atu o se 

tasi o maatua, tela ko afu tena ola I loto I te 

fekau mo te galuega a te Atua. I te po 01 

fepuali 2020, ne moe filemu ei te maatua 

faletua ko Loone Eti Kine, mai tulaga o 

masaki ne fakafeagai mo ia. Fakafetai ki te 

maatua tenei mo ona tusaga gali, tusaga 

fakamalosi loto ne fai kae tautua ne ia I loto I 

te galuega a te Atua I Tuvalu nei.  

E talitonu te loto, me ko kamata nei tatou o 

sasale I tugavae o te 2020, pela eiloa mo te 

fanatuga I te lama taluai, me I so se 

matagaluega a te malo, ke oko ki kaupule o 

fenua, ke oko ki Ekalesia mo kempane, ko 

tala nei a tusi o te 2020. Ko tusi la konei, ko 

palani fakatoka mo te auala fano ki mua o so 

se matagaluega. Ne palani e fakatu pela me 

ne tapula kola ka fakaautu kiei a galuega fai 

o te tausaga tenei. E pena foki tou olaga 

takitokotasi, e tau ke isi se auala fakatoka, ke 

fakatu e pela me se tapula, tela ka taketi kiei 

te saelega o te tausaga tenei. 

I te masina o fepuali I tausaga nei, ne 

fakatakato ne te uluofisa o te EKT ke fai ei te 

fonotaga muamua eiloa a te Komiti Teuteu, 

kae ne palani ke kamata I te po 03/02, kae ne 

seki mafai o fakataunu I te taimi tena, ona 

eiloa ko tulaga o nisi sui o te Komiti Teuteu 

seki mafai o oko mai, ona ko te alaga vaka o 

te taimi tena. Tela ne tuku ei ke kamata I te 

po 04/02 tela ko te aso lua o te lua vaiaso o 

fepuali. Ne taunu mai a sui katoa, vagana ei 

te ‘malu o te tiakono toeaina o te pulega ki te 

kogaa loto, ne seki mafai o oko mai, ona ko 

tulaga loa o aso masei, kae ui ei, ne kamata 

loa te fonotaga a te Komiti teuteu I te taimi 

tena. 

Lauga 

Rev Alefaio Honolulu Pine 

Tusi Faitau: 1 Tupu 19: 5- 10. 

Matua: Ko fia fakaogagina se vaega o te 

fuaiupu e 8, o te muamua Tupu i tona 

mataupu e 19, ke fai mo matua, e faitau 

penei…….. 

ñTu ki luga o kai, i a koe ka Malaga ki se 

koga mao.ò 

Ko te manatu autu o te lauga, e fai penei……. 

ñSola ki te Atua, e nui ei te Malaga.ò   

Introduction  

Te olaga ‘seva kae solomuli o te tagata ola, se 

olaga e tela e mafua mai i te ‘numi mo te ‘se 

‘toka o te mafaufau. Tela ka aumai ne ia ki te 

tagata a se olaga manava’se mo te takasese. 

Kae kafai ko oko te tagata ki te tulaga tenei o 

te olaga, te mea muamua e tu i ona manatu, 

ko te mate, tela ka manatu ifo ei a ia, me ko 

te mate fua te tali ki ona manavaseega.  

Aua me i tona talitonu, me ko seai se aoga o 

te ola mo ia, aua me ko seai se mea e mafai o 

fai e toe fakafoki ei lagona o te ‘toka mo te 

filemu.  

Konei a lagona kola ne oko ki te Pelofeta ko 

Elia, lagona o te mataku mo te manava’se, ne 

tupu olaola ei se manatu ko ia ke sola, se sola 

e tela ko puli ei ia Elia a tona tulaga faka-

Pelofeta, e tela ko te avefekau a te Atua ‘mo 

ona tino. 

Te mafaufau ko numitia, ona ko te mataku ia 

Iesepela, muna Elia, “Te Aliki, au ko oko 

eiloa i te fita. Na ave keatea toku ola, kaati e 

sili manafai e na mate atu au!”  

Kalofa i lagona o te Pelofeta, puli ia Elia a te 

‘mana o te Atua e tela ne fai ei ne ia a mea 

fakaofoofogia e ala i te vaiua i te taimi o te 

oge. Galo i te Pelofeta, te afi e tela ne aumai 

ne te Atua o faka ‘ka te taulaga i mata o 

pelofeta a Paala. 

Elia se tagata e fakatuagagina, se tagata e tela 

ne filifiligina ne te Atua, ke fai mo taki ala ki 

ona tino, kaea nei lagona ko oko ki ei te 

toeaina ko Elia. Ea nei tagata iloga, ea ko 

‘seva. 

Muna te Agelu ki a Elia i te fakalua o taimi, 

“Tu ki luga o kai ia koe ka Malaga ki se koga 

tai mao.” Tu ki luga me ko ‘ta te taimi o te 

Atua, e tela ka toe fagai ne ia koe ki ona ala, 

e toe maua ei ne koe a te malosi fou. 

Tu ki luga, me ka toe fakafou ne te Atua a tou 

‘seva ki te mafi, aua te fai’gamalaga loa o te 

faa sefulu o aso ki te mauga o Sinai. Ko te 

mea ke toe kilo a ou mata ki laufanua mo te 

ulu mauga o Sinai, e toe maua ei se malosi, e 

toe fakatino ei te olaga ‘mo te Atua.   

Aua me i ulu mauga o Sinai, e takato ei te 

‘malu o te Atua, aua me ko te laumua o 

tapuakia, kae ko te mauga foki tela ne afio ifo 

ei te Atua ki ona tino. 

Ko tena uiga, Elia ne seki sola ona ko tena 

mataku, ne seki sola ona ko te ‘numi mo te 

‘seva, kae ko te Pelofeta ko Elia ne sola ko te 

mea ke toe maua a sona avanoaga mo tena 

Atua, e toe fakafou ei a tena malosi, e mafai 

ei ne ia o faka fesagai ki te fakamataku o 

Iesepela. 

Ne seki sola a Elia me ko ‘seva, kae ne sola o 

fakaasi atu kae taku atu ki tena Atua, a tona 

se mafai, e fakanafa atu ei a ia ki te 

fakamataku o Iesepela, ko te mea ke toe maua 

ne ia se fakamalosiga fou mai i tona Atua.   

Application  

Fanaua a te Atua faitau lama, te tausaga fou 

ko saelegina ne taua, e uke a Iesepela kola ka 

feagai mo taua, e uke foki a ‘numiga mo 

fifiga kola ka aumai ei lagona o te foki, e ala 

i ‘ta tautua i loto i tena fekau mo tena galuega. 

E uke foki a galu ‘fati mo fakalavelave o te 

olaga, kola ka numitia ei te mafaufau. Kola 

kafai mo mea e sola ei koe ke ‘mao mai i te 

Atua e ala i tena fekau mo tena galuega. 

E uke foki a pokotiaga kola ka pu ei te loto 

fia auauna atu ki te Atua i loto I te faigamlaga 

loa o te tausaga 2020, tela ko ‘malaga ei taua.   

Kae ko te kalaga i te taimi tenei, “Tu ki luga 

o kai ia koe ka Malaga ki se koga ‘mao.” Ko 

tena uiga, fakafonu te manava ki muna o te 

talitonu kae fakatuanaki, e nui ei tau 

faigamalaga. 

Kae e pefea o fakafonugina? sola ki te Atua e 

tokaga ei te olaga mo tena faigamalaga i te 

tausaga fou tenei. Sola ki te ulu mauga o te 

Atua e ala I tena Ekalesia Kelisiano Tuvalu, 

aua me ta’kato i kona ko muna fakanui 

manava a te Atua, e ala i ana Tavini.   

Sa manatu ifo ke sola koe e ala i te 

fakatakitakiga a tou poto mo tou iloa, e fai ei 

mo mea e atili faigata ei te olaga. Kae sili ke 

sola koe ki te Atua, kae taku atu ki ei a ou 

‘numiga mo fuifaiga, kae ka toe fakafougina 

ei koe ne ia ki tena ‘mana mo tena silisiliese, 

e taloa ei tau faigamalaga i loto i te 

faigamalaga loa o te tausaga fou tenei. 

Sola ki te Atua, e nui ei tau faigamalaga, sola 

ki te Atua e tokagamalie ei a au fakatokaga, 

aua me i tena fakafoega e tela ka maua ne 

koe, ka toe maua ei ne koe se maninoga, e 

sala ei tau ‘pa i mata o tautai, aua me vau 

taimi, e laulau ei te faiva, e vau taimi e sele ei 

a ‘pa a tautai, e vau taimi e fakamoe ei a kofe 

a tautai, aua me kooti a faiva o tulakiga, kae 

malele ake ei a ou tala iloga, ona ko te Atua 

mo tena takitakiga ki tau faigamalaga I te 

tausaga fou tenei.        

Iesu Keliso te afutasi a te Atua, ne seki ‘seva, 

ona ko te ‘mafa o tau mo taku sataulo ne ‘fau, 

kae ne agai tu ne ia, ne seki sola foki keatea 

ona ko te pouli o te tugamau a taua ne keli, 

kae ne fakanafa eiloa ne ia,    

Ko te mea ke fai mo fakasino ala ki a taua ke 

moa taua e ‘seva o sola keatea ‘mo ia, kae ke 

maua ne taua te ola e ala i tena mate mo tena 

toetu manumalo. Ne masiasi ei Kalevalia mo 

ona tala fakama’taku, kae ola ei taua i te ola 

nei, o tumau atu kia ia i loto i te Malaga loa o 

te tausaga fou foou tenei.  

AMENE 

MATAUPU SILISILI  

REV FITILAU PUAPUA 

KO TE MATAUPU SILISILI O TE TOE 

SUIGA IO ME KO TE FAKATAFA 

KEATEA (REPLACEMENT 

THEOLOGY)  

E toe fakatalofa atu ki taugasoa faitau Lama i 

te Lomiga tenei muamua o te Lama o te 2020. 

I te fakatokaga mo te Lama tenei, ka onoono 

tatou ki te Mataupu Silisili tenei e fakaigoa i 

te gana palagi ko te Theology of Replacement 

io me i te gana Tuvalu “Ko te mataupu silisili 

o te ‘Toe Suiga’ io me ko te mataupu silisili 

o te ‘Fakatafa keatea io me ko te tapale 

keatea.’” 

Kamataga o te Mataupu Silisili o te Toe Suiga 

me ko te Fakatafa Keatea. 

A te Mataupu Silisili ne kamata o ulu mai ki 

loto i te Ekalesia i te vaitaimi ne sui ei a 

tulaga faka-takitaki o te Ekalesia, tela ne sui  

mai i takitaki kola ne tino Iutaia ki tino o 

fenua fakatea.  Ko te loto io me ko te fakavae 

o te Mataupu Silisili tenei ne faite mai i te 

talitonuga me ia Isalaelu mo tino Isalaelu mo 

te laukele o te fenua ko oti ne sui ne tino 

Kelisiano io me ko te Lotu Kelisiano ke 

fakataunu a te fakatokaga a teAtua ke 

fakasoko a te taua o Isalaelu mai i te fakatafa 

keatea o te Isalaelu muamua.   

Sea te uiga o te Mataupu Silisili o te Toe 

Suiga io me ko te Fakatafa Keatea? 

A te uiga o te Mataupu Silisili tenei e 

fakataua e latou a te finauga e fakavae mai i 

te taimi ne oko mai ei a te Mealofa ko te 

AgagaTapu i te taimi o te Penetekoso, tela e 

fakaasi mai i tusitusiga o te taimi tena mo te 

taua o te mea ne tupu (Galuega 2I), te 

fakaogaaga mo te fakauigaaga o te muna 

Isalaelu ko se fakaaoga fakatau ki te fenua mo 

tino o te fenua, kae ko fakaaututonu eiloa ki 

te Lotu io me ko teTalitonuga Kelisiano. Tela 

la a Isalaelu mo tino Isalaelu ko se toe fai mo 

tino filifilia o te Atua, kae ko pau io me ko 

seai se kesekesega o latou mai tino o fenua 

fakatea.  

E akoakogina ne te Mataupu Silisili o te 

Fakatafa keatea me mai tafa o te Salamo mo 

te toe faka-fougina a te ola fou (new birth), 

mo te sokotakiga ki loto i te Lotu me ko te 

Ekalesia a tino Isalaelu ko seai se olotou 

fakamoemoega ola, ko seai foki se lumanai 

fakamoemoegina. Ko seai foki se kalagagina 

o latou e pela me ko tino mo te fenua o te 

Atua i loto i te palani a te Atua. Ko folafolaga 

mo te feagaiga mo fakamanuiaga kola ne 

fakatuatusi mo Isalaelu, ko oti katoa ne tapale 

keatea mai a latou. Kae ko fakaeke atu ki luga 

i tena Ekalesia, tela ko oti ne sui tulaga kia 

latou. I konei a tino Isalaelu ko oti ne too atu 

ki loto i fakamalaiaga kola e fakatonu mai ne 

te Tusi Tapu e pela me ko togi io me ne 

fakasalaaga o latou ona me ne teke malosi ne 

latou a Iesu te Keliso. 

E mata e isi ne molimau io me ne 

fakamaoniaga e fakavae mo te Mataupu 

Silisili o te Fakatafa Keatea? 

A te kamataga o te talitonuga tenei e maua i 

muna-toko a te Atua, ona ko te olaga 

solomuli ki tua o tena fenua ko Isalaelu. Tela 

e maua ne tatou i te tusi o; Ielemia 3:6-8 muna 

a teAtua, “E lavea ne koe a te mea ne fai ne 

te fafine se fakamaoni ko Isalaelu, Ko oti ne 

fulitua mai ki au kae fai ana amioga e pela me 

se fafine mulilua i luga o mauga foliki katoa. 

A au ne mafaufau pela me mai i tua o te faiga 

ne ia a mea katoa kona ko te mea eiloa ko toe 

foki mai ki au kae tela la e seki foki mai ki 

au. E lavea foki eiloa ne tena taina se 

fakamaoni ko Iuta, me ne tiakina ne au a 

Isalaelu”  

 I taimi foki fakaotioti o te Galuega a Iesu ne 

faipati ne Iesu a te fakamasinoga a teAtua ki 

luga o Isalaelu; Mataio 21:43 “Ne toe 

faoopoopo ne Iesu ana muna tela  au e fai atu 

kia koutou, a te Malo o te Atua ka avegina 

keatea mai ia koutou kae tukuatugina ki ne 

fenua kola ka fua mai ne latou ne fuataga 

tonu” 

 Ne fai atu foki a Paulo; “Mai tua o mea 

katoa, ko oi a te tino Iutaia tonu tela ne 

pilitomegina tonu eiloa? E a e se ko te tagata 

tela se Iutaia i tua tela a tona pilitomeega se 

mea fua faka-te-foitino. Kae ko te Iutaia tonu 

ko te tino tela se Iutaia i loto tela, a tona loto 

ko oti ne pilitomegina kae ko te mea nei se 

galuega a te agaga o teAtua kae  se  galuega 

a te tulafono tela ne tusigina. A te tino penei 

e maua a tena tavaega mai i te Atua e se mai 

i tetagata.” 

Sea te tala fakasolopito o te Mataupu Silisili 

tenei o te Fakatafa Keatea? 

Ne kamata o malosi a te kiloga teke ki tulaga 

o fenua o te Atua maise ko tino Iutaia i loto i 

te senetenali muamua o te Lotu Kelisiano kae 

maise ko auga-tamana o te Ekalesia kola ne 

lasi a te olotou galuega ki  te puipuiga o te 

Talitonuga Kelisiano mai faitioga mo 

akoakoga see. Konei a niisi o Tamana o te 

Ekalesia ne lavea ne latou a tulaga vaivai o 

tino Isalaelu io mei vaitaimi o Iesu ne 

fakaigoa latou ko tino Iutaia.  



7 
 

1. Ignatius of Antioch (ca.50-117AD), Ne 

akoako ne ia me ia latou ko la ne kai fakatasi 

mo Iesu i te kaiga o te Paseka ne aofia latou i 

tino kola ne tamate ne latou a Iesu. 

2. Justin Martyr (ca.100- 117), Ne akoako ne 

ia me i te Feagaiga a teAtua mo Isalaelu ko se 

toe aoga kae ko oti ne sui ki tino o Fenua 

Fakatea. 

3.  Irenaeus (ca.130-202), Ne folafola ne ia 

me i tino Isalaelu ko oti ne kati keatea latou 

mai i te Alofa tauanoa o te Atua. 

4. Terullianca (ca.155-230), Ne taku ne ia a 

tino Isalaelu me ko latou tonu eiloa ko tino ne 

tamate ne latou a Iesu 

5. Origen (ca.185-254), Ne panaki mo ia a te 

ukega o akoakoga teke malosi ki tino Isalaelu 

ona ko ana finauga me ko tino Isalaelu ne 

tamate ne latou a Iesu. Fakamalosi ne ia ko 

Kelisiano ke tapu e faifai mea fakatasi mo 

tino Iutaia.  Ke moa foki e avaga ki tino 

Iutaia. 

6. Eusebius (ca.275-339), Ne akoako ne ia 

me folafolaga a te Tusi Tapu e fakauiga mo 

tino o Fenua Fakatea. Ne fakamaonia foki ne 

ia me i te Lotu ko te tina Isalaelu tonu. 

7. Augustine (ca.354-430) Ne fakapatonu ne 

ia me i tino Iutaia e pakuu kia latou a te mate 

o Iesu).  

Kaati mo taua taugasoa faitau Lama, e taua 

foki a kiloga konei ne fakavae ki ei a te 

Mataupu Silisili tenei kola e tala ne ia a  

vaega lasi taua o te talitonuga me i te 

Fakaolataga a te Atua e se mo Isalaelu fua, 

kae ne kamata ia Isalaelu ona ne tofi a latou 

ne teAtua.  Ko te tofigina o latou e se ona ko 

latou e malosi kae maumea kae e uke foki a 

Malo malosi kae maumea e pela mo 

Aikupito, Papelonia, Asulia, kae ne seki 

kalagagina ne teAtua. Kae ne kalagina ne ia 

Isalaelu ko la ne pologa i Aikupito ke fai mo 

ona Fenua. A tatou foki e se tau o nofo mo 

lagona me ia tatou ne kalagagina ona ko tou 

lei, kae ona ko te Alofa faivasaga o teAtua i 

tena tama ko Iesu Keliso ne fai ei tatou mo 

ana fanau. Ko te fakamoemoega ke tumau o 

fai tatou mo fanau io me ko tino tonu o te 

Atua i tou alofa mo tou fakamaoni ki te Tala 

Lei a tena tama fagasele ko Iesu Keliso.  

Ke manuia koulua taugasoa faitau Lama i te 

vai masina tenei. 

Mo Kauvaka 

Rev Alefaio Honolulu Pine 

E muamua o fakatalofa atu au ki a koulua 

Kauvaka i te tausaga fou tenei 2020 i loto mo 

tua atu o te Tuvalu i te igoa o te tou Aliki ko 

Iesu Keliso. Talofa koulua. E muamua faeloa 

vikiga mo tavaega o te Atua i loto o tatou 

takitokotasi aua tena puipuiga mo tena leoleo 

ki tou ola e tumau faeloa tena alofa. E ui eiloa 

ne lavea ne tatou ana galuega fakamataku i 

matagi, kae fakafetai e tumau faeloa te ola mo 

te malosi i luga ia tatou ana fanau. Fakafetai 

te Atua. 

Tusi Faitau: Luka: 8:24, ako manavaga 

muamua o te faitau e 24. E fai penei “Te 

Aliki; A matou ka mate. 

Te Manatu Sili o te Lauga: “Tapaa atu” ki te 

Aliki i sose taimi e manakogina se 

fesoasoani. 

Te muna tenei “TAAPA ATU” tena uiga ke 

fakalogo atu io me ko te fakaguu, te fekau 

tenei ke iloa ne ia te fekau me sea te agaga 

tonu o te fekau. 

I te olaga e olagina ne tatou kafai tatou ko 

manako ki se mea fakavave, tatou e taapa ki 

tou Tamana ke fakalogo ki ei te mea tela e 

manako koe fakavave ke fai tau fekau ki se 

mea fakavave, io mese mea ko tupu. Tela ko 

manakogina ke fakataunu fakavave te 

manakoga ke fai fakavave. 

Te tusi ne faitau ne tatou ko faimalaga a Iesu 

mo ana taugasoa i te poti ki te sua feitu o te 

namo. E lavea ne tatou ia latou konei ko 

taugasoa o te Aliki ne tautai e apo i te namo 

o Kalilaia kae ne fepaki mo te afa, toetiti kae 

pulu te lotou poti. Ne nofo mataku latou me i 

te manatu latou ka mate i te taimi nei. Tela ne 

manatua ei ne latou a te Aliki e moe i te 

taumuli tela ne taapa atu ei latou ki te Aliki ia 

latou ka mate. Te tautai masani ko manavase, 

ako kilo foki latou ki mea fakaofoofogina ka 

fai ne te Aliki. Tela ne ofo latou i te matagi 

ko malu mo te tai kose sou. Ne fai ei olotou 

pati penei “Kooi tino tenei ke fakalogo ki ei 

te matagi mo te tai. E puli ia latou me ko te 

Aliki tela ne galue fakatasi latou i te galuega 

talai o te talalei, mo te fakaleiga ne ia tino 

masaki, fakatuga ne ia Lasalo mai te mate. Se 

ata ne tau o nofo i mafaufauga o taugasoa o 

te Aliki i mea ne lavea ne latou e tau o tumau, 

kae lilo i manatu me ko tofotofogina olotou 

fakatuanaki i te moana i galu fati mo matagi 

malosi. Kae lavea ne tatou te ata taua ia latou 

ne iloa ne latou o taapa ki te pogai o mea 

katoa ko te Aliki, ke fesoasoani ki te 

fakalavelave ko tutonu ki a latou te 

fakamataku o te moana. Ne lavea ne latou te 

matagi ko se agi, te tai ko se galu, tela ne ofo 

kae mataku me ko tokagamalie a te 

fakalavelave ne fakafeagai mo latou i te 

olotou malaga. 

Mo taua fakalogologo, pena foki taua 

Kauvaka mo taua i loto i te akoga faka-

kauvaka. Ke manatua ne taua o taapa atu ki te 

Aliki i taimi e fakafeagai tatou mo 

fakalavelave me ko ia fua e maua ei tou 

fesoasoani ki te olaga e ola ei tatou. Nea 

matagi malosi e fepaki tatou i tiute i luga i 

vaka, ke manatua o taapa atu fua ki te Aliki 

me maua ei ne taua tokaga malie o te olaga, 

nei ke oko ki te se gata mai. 

Amene.  

MO MASAKI  

Aoao Kalafi Tinipua 

E faka-talofa atu ki taina, tuagane mo 

taugasoa faitau Lama iloto mo tua o te 

Atufenua i te vaitau tenei. Ko te vikiga mo te 

tavaega ki te Atua, nei ke oko atu ki te se gata 

mai. Ko fakaaoga toku leo e fai mo auala e 

fakaoko atu i ei se lipoti toetoe e uiga ki te 

galuega a te Ulu Ofisa o te Ekalesia Kelisiano 

Tuvalu i loto i te Fakaimasaki Lasi o te 

Atufenua (Princess Margaret Hospital) iluga 

i te laumua nei. 

Ko te koga tenei ko te fakaimasaki e faigata 

o maua se avanoaga ke mafai o seai ne tino e 

ulu iloto. Kae e uke foki vaega o masaki 

kesekese e mafai o faulu atu kiloto i te 

fakaimasaki. Ko nisi o masaki ko la e kave 

leva iloto i te fakaimasaki e mafai o nofo ki 

se tolu masina. Kae maise ko vaega masaki 

konei e igoa ki te suka mo te gugu.  

Mai nisi tulaga konei, e fia avaka foki ne aku 

mai ikonei a te tulaga o fafine faitama iloto i 

te Atufenua o tatou ke mafai o faeteete kae 

tausi fakalei ki lua foitino kae koi tauave ne 

koulua a mealofa a te Atua iloto i lua tinae. 

Te ata faka-alofa e lavea atu iloto i te 

fakaimasaki, ko te tokouke o matua e oko ki 

se tulaga tipi. I te lua masina kamata o te 

tausaga tenei, kae ko matua ne tipi ko nofo ki 

se toko-valu. Se gata i ei e toko-fa (4) 

tamaliki ne fanau mai e tomoto (pre-term). E 

se gata fua i te tomoto kae nisi ne mafai foki 

loa o afaina olotou ola.  

E ui ei a tulaga faigata konei, kae e moli te 

agaga fakafetai ki te Malo o Tuvalu maise te 

Malo o te Aso, mo te amanaia ne latou a te 

tulaga o te fakaimasaki i olotou galuega fai. 

Ona e masani te Ulu o te Malo ke oko ki ana 

minisita o olo atu saale o asiasi kae faitala mo 

tino masaki iloto i te fakaimasaki. Mafai foki 

ei o maua ne avanoaga o masaki ko la ko leva 

iloto i te fakaimasaki o fakatoka olotou pepa 

o malaga atu o sala togafiti ki nisi Atufenua 

ki tua atu mo Tuvalu. 

Tusi Faitau: 2Tupu 2:19-22 

Manatu Autu: Ko te masima mai i te Atua. 

Mai i te tusi faitau e fakamatala mai ne ia te 

tala o galuega fakaofoofogia ne fakatinogina 

ne te Pelofeta ko Elisaia. Kae se tasi foki o 

fakalavelave faigata ne fakafeagai mo tino i 

Ieliko. Fai mai te molimau a tagata konei ne 

fai kia Elisaia. “A te fakai tenei se fakai e gali, 

ka ko te vai ko oko eiloa i te masei me e 

mafua mai foki i ei a te ‘to o tama a fafine.”  

Mai i te molimau tenei a tagata konei, e mafai 

ei o atagina me e ui te gali o te olaga iloto i te 

fakai o Ieliko, kae se faigofie te tulaga o 

fakalavelave e feagai mo ona tino maise a 

fafine. Kae ui ei ne fakatoka ne Elisaia se 

fakatokaga te la e mafai ei o tokaga malie a te 

fakalavelave tenei. Se fakatokaga ne fakatino 

ki te masima. Ne masina me pei ki loto i te 

vaitafe, e fakamaa ei a te vaitafe tenei. Mo 

ana muna, “tenei te muna a te Aliki.”  

Taina mo tuagane ia Keliso, ko te Muna a te 

Aliki e mafai ei o tokaga malie so se 

fakalavelave e faka-feagai mo tatou i ona 

vaitau nei. Me nea foki tulaga faigata e 

fepakipaki mo tatou i vaitau nei maise ko 

fafine, e maua te masima mai te Atua e auala 

i tena Muna Tapu. Ko tena Tusi Tapu, e maua 

ei ne tatou a tona finagalo mo tatou ana fanau, 

AMENE. 

Mo Pagota 

Rev Iosefa Mautinoa 

Talofa pagota I te itulau a koulua I te lama o 

te kuata muamua o te tausaga tenei. E 

muamua vikiga mo tavaega o te tamana I te 

lagi, auaa ko manuia mai taua ki te 

vaaimasina tenei I te ola mo te malosi mai, 

tena fakasoaga mo tatou tena fanau. E 

fakafetai foki mo tusaga gali kola ko oti ne 

fakafeagai mo tatou I loto I masina konei ko 

olo atu, e fakafetai ki te poto, te malosi ne 

mafai ei ne taua o fakafeagai ki taa tusaga. 

E taua ke masaua ne taua me I te olaga, se 

olaga e fano ki mua, kae seai se olaga e tumau 

I se koga e tasi. Tela la, se mea gali kae lei ke 

mafai ne taua o kilo ki gasologa o te olaga mo 

mea e fai ne te Atua mo taua, ko te mea ke 

mafai ne tatou o sasale fakatasi mo te Atua I 

tou olaga kau fakatasi mo ia. I te lama o te 

kuata muamua o te tausaga tenei, ka onoono 

tatou ki tala o taugasoa o Tanielu kola ne 

sasale I loto I te afi. Me tefea te tulaga faigata 

o te olaga e sasale ei koe, te Atua e sasale 

fakatasi mo koe. 

Tusi faitau. Tanielu. 3: 19-25. 

Fuaiupu filifilia. vs 24 & 25..E se tokotolu a 

tino ne saisai ne tatou o 

pei ki te afi? Tou malu, ao! e tokotolu. Kae 

kai a la ko tokofaa i ei a tino konei e lavea 

atu ne au e saasale i loto i te afi? 

Manatu Sili.  “KO TE MANA MO TE 

MALOSI O TE ATUA”. 

Ko lauiloa nei a galuega lei mo te taua a te 

tokofa konei i loto i te fale o te tupu, kae 

maise i loto i te malo o Papelonia. Kae ui 

eiloa te lauiloa mo te ‘lei o galuega a te tokofa 

Isalaelu konei, ako ofisa mo tino maluga o te 

malo, e tau salasala faeloa ne latou ne auala e 

fakamasei ei a galuega lei a te tokofa Isalaelu 

konei.  

Ona ko tulaga pulepule ko fakauluulu katoa 

ki te tokofa konei, ko ala ei o lagona te loto 

masei i ofisa mo tagata maluga o te malo o 

Papelonia, tela ko tau alamati ei ne latou se 

auala masei, e tamate ei a te tokofa Isalaelu 

konei. 

Ne taumafai eiloa te tupu o fakataunu a tena 

moemiti, tela ne faite ne ia se tupua aulo, kae 

fai mo tena fakatonuga, ko tino katoa i tena 

itumalo, ke ifo ki te tupua aulo tena i taimi e 

tagi ei a pu. E tenei a te fakatonuga ne fai ne 

te tupu, ko te mea ko tino ke tapuaki katoa ki 

tena fakatusa.  

Se tasi tenei o taumafaiga, ko te mea ko tino 

Isalaelu konei, ke tiakina te olotou Atua, ake 

ifo atu ki te tupua aulo tenei. Mo te 

fakatonuga, a te tino e se ifo ki te tupua tenei, 

e fakasala ki te pei ki loto i te afi. 

E molimau mai ne te tusi tala o Tanielu, me i 

te tokotolu konei, ko Mesako, Satalaka mo 

Apeteniko ne seki fakalogo a latou ki te 

fakatonuga a te tupu, kae ne tumau latou o 

tapuaki kae ifo atu ki te Atua ola o Isalaelu. 

Ne kaitaua te tupu, kae ne toe fakatonu atu 

latou ke ifo ki te tupua manafai ko tagi a pu 

mo mea fakatagitagi, kafai e se fai ne koutou, 

koutou ka pei ki te afi. Ne tali mai latou, tou 

malu, matou e se mataku ki te afi, ko te Atua 

tenei e tavini matou kiei, ka fakasao ne ia 

matou mai te afi. 

 E fai mai a tala o te taeao nei, ne fakatonu ne 

te tupu a tena kau pulepule ke saisai a te 

tokotolu konei, kae ke pei ki loto i te afi. Ko 

nofo nei a te tokotolu konei i loto i te afi, kae 

se matuaa mea fakaofoofogina ki te tupu, i te 

laveaga ne ia, me ko se tokotolu a tino i loto 

i te afi, ako tokofa.  

Ne fesili ei te tupu!! E se tokotolu a tino ne 

saisai ne tatou, kae pei ki loto i te afi? Ao tou 

malu e toko tokotolu, kae kai a la ko tokofa 

ei a tino konei e sasale i loto i te afi? Ao, KO 

TE MANA MO TE MALOSI O TE ATUA. 

Taugasoa pagota faitau lama, ko lavea ne 

tatou i konei, me ko malosi atu a fakatuanaki 

o Satalaka, Mesako mo Apeteniko i loo te ‘ka 

ulaula o te afi: mea nei ko te fakaasiga o te 

olaga fakamaoni kae tumau ki te Atua i aso 

katoa o te olaga. Fanau a te Atua, a te filifiliga 

ia koe, me tapuaki koe ki foliga fakatusa o te 

Atua (tupua aulo) io, me ko te Atua ola? Ei 

ou lima a te filifiliga. 

 I te tala o te lama tenei, e lavea ei ne tatou, 

me ko sopoia ne te malosi o te Atua, a te 

fakamataku mo te vela o te afi, ko tena uiga e 

fakaasi mai me seai se mea i te lalolagi nei e 

mafai ne ia o sopoia te mana o te Atua. Me ne 

pefea te fakamataku mo te vela o te olaga nei, 

te Atua e iai fakatasi faeloa i taimi o te 

faigata. Ko te auala foki tenei ne liutino 

tagata ei te Atua, ko te mea ke sasale fakatasi 

ei a Ia mo tena fanau itula o te faigata. 

Te fanau i te taeao nei, tumau takitaki o 

talitonu kae fakatuanaki ki te Atua ola i aso o 

tou olaga, me ka maua ne koe mo au a te 

pasene faopoopo a te Atua i loto i te 

fakamataku mo te vela o te olaga nei, kae ka 

maua ne koe mo au a te olaga fiafia mo te 

manuia mo te tokagamalie ki te e se gata 

mai……Ke manuia koulua pagota I te alofa 

o te Atua. 

Amene. 

TALAVOU  

Aoao Faiana K Ofati 

Fakatomuaga: 

E muamua o fakatalofa atu i te igoa 

manumalo o tou Aliki ko Iesu Keliso, tela ko 

ia ko te ulu o te Ekalesia Kelisiano Tuvalu. E 

muamua hoki o hiki te ‘tou fakafetai ki te 

Atua, aua ko tena lima takitaki, tela ne 

takitaki ne ia tou auala haele mai tauhaga tena 

ko tuanai atu, ke oko mai ki te tauhaga fou 

tenei, fakafetai te Atua. 

Galuega mo Fakamoemoega o te Ofisa: 

I tulaga o galueluega mo takapilipiliga iluga i 

te ulu ofisa, e lahi kii te taumafaiga ki tulaga 

o te fakataunuga o ikuga fono kola ne iku i 

fonotaga a Talavou aoao i ana fonotaga fai. 

Mo te vaitau nei, e heki iai loa ne 

takapilipiliga a maua i te laumua nei ona ko 

tulaga o tau o aso, kae maise iai ko 

fakalavelave e feagaigina i tulaga o tiute mo 

galuega kalagina kiai. 

Ia ko Fakamoemoega mo te tauahaga tenei, 

ke mafai o oko atu kite 26 Fono Lahi a te 

Ekalesia Kelisiano Tuvalu ako taunu a tulaga 

o manakoga kola ne iku i fonotaga fai a te 

Talavou aoao. 

Malaga a Talavou ki tua atu mote Atufenua: 

Mo te tauhaga 2019 tenei ko mavae atu, pela 

me heki mafai o maua mai ne hui Talavou 

mai fenua o taua mai tua ote laumua, ona ko 

tulaga o hokotakiga, kae maise ko alagavaka 

hoki e he fetaui mo te vaitau. Tela la, e avatu 

loa mai luga nei te fakamaulologa kite vaega 

o te feitu tena. Kae mo te tauhaga tenei 2020, 

e taumafai kae fiafia maua iluga i te ulu ofisa 

o fakaokooko atu a tala, kae maise ko 

avanoaga ke mafai loa o maua mai ne hui 

talavaou mai tua o te laumua. 

YWET (Young Women Enabling 

Transform) 2019  

Kona nei a Malaga io me ko Polokalame kola 

kooti ne mafai o fakataunu, i te tauhaga tena 

ko fanatu. Mo te tauhaga tenei 2020, e tahi te 

avanoaga tenei ne apply kiai te talavou ko 

Ewi Peifaga, ko te TIM program (Training In 

Mission). 

Mote avanoaga tenei ko fiafia lahi hoki te 

ofisa o aumai he fekau toetoe, mo taua 

Talavou kae maise ko tulaga o te olaga tautua 

iloto i tena fekau mo tena galuega. 

Tuhi Faitau: Mataio 5: 13 “A koutou e pēlā 

mo te māsima mō tino ola katoa” Manatu 

Fakavae: Pula ki Mua kae he Pula ki Tua 

Ko lagona alofa konei ote Aliki mote olaga 

ote tagata, ko mafua iai o fakatusa te tagata 

ola nete Aliki kite māsima, e pela mo te 

matua a taua, fai mai muna ate Aliki… “A 

koutou e pēlā mo te māsima mō tino ola 

katoa”. Kote fesili mo taua, Hea te 

fakamoemoega ola o te fakatusa ne te Aliki 

ko Iesu te tagata kite māsima. Ko manatu te 

Aliki me tahi tenei o mea taua ite olaga ote 

tagata, kote māsima. Te masima e 

fakaogagina ite natula ote tagata ki meakai i 

te ukega o taimi, mote fakamoemoega ke 

mafai o tuku ki he taimi leva, ko te mea ke 

mafai o toe fakaoga ite sua po. Fai mia te tala 

ko fakatusa ne Iesu ana soko ko masima iloto 

i te Talalei. Te uiga ote manatu, ko Soko ote 

Aliki ko māsima kona ki tino, e fakona kiai a 

loto mo Agaga ote kau Kerisiano Kote tafito 

tena o faka-munamunaga ate Aliki ko Iesu, a 

koutou e pēlā mo te māsima mō tino ola 

katoa, auā me ola ia koutou a Agaga tapuaki 

ote kau Kerisiano katoa ite lalolagi, mai luga 

ite otou fakatunaki kite au. 

Fakalofa ite Aliki mo tena alofa pula ki mua 

mo te olaga kalagagina ote tagata e fai mo 

Soko fakamaoni. E he koia he olaga faigofie, 

e he koia hoki he olaga e ola nohonoho. Kae 

he olaga e tau mo tatou o pula ki mua, kae he 

toe pula ki tua, e ala i tou ola mo toku ola 

tautua i loto i tena galuega. Kae tenei ko 

fakaali alofa mai i konei ne te Aliki ko Iesu, i 

tona ola taumafai kae naunau ki ona Soko 

kote mea ke pula latou ki mua, e ala ite fai o 

latou mo masima i loto ite Talalei. Ko 

manatunatuga alofa kona ate Aliki mo ona 

Soko. Kae ona ko lagona mo manatu faka-te-

tagata ite natura ote tagata ola. Ko mafua iai 

o mavae keatea mai ite Aliki, ona kote 

naunau te loto mote mafaufau ki fiafiaaga ote 

lalolagi, kae galo i ai a tiute tauave ko oti ne 

kalagagina ne te Aliki ke fai mo māsima i loto 

ite talalei. 

Fanau a te Atua! Hea tau tali atu kite Aliki 

mo tena loto alofa ki te koe mo au ite aso nei? 

Ea e talia ne taua ke fai taua mo māsima i loto 

i te talalei? E mata ne fai tā tiute mote 

fakamaoni? E tonu! E noho loa te tino mo 

tena tali, ako te fakamanatu a te talalei mo 

taua, ke talia ne taua, ke fai taua pela me ne 

masima iloto i kaiga, fakapotopotoga, fenua, 

kae maise tena ekalesia. Talavou, me hea te 

taleni ne tukku atu ne te Atua ke fakaaoga ne 

koe, manatua o fai mo te fakamaoni. He toe 

pula ki tua, kae pula ki mua, ona ko te olaga 

tenei, he olaga taumafai o te tagata. Amene. 

                                                                                                                 

                       

TALA TAMALIKI  

Aoao Faiana K Ofati 

ULU TALA: KO TOKU SAOLOTOGA 

NARRATOR: E ISI SE TAU MATUA NE 

OLA AKE ITE OLAGA MATIVA ITE 

FENUA TENEI KO INDIA… KAE ILOTO 

ITE OLAGA MAFUTA A LAUA, E SEAI 

LOA SE TOKAGA FILEMU, E SEAI FOKI 

SE MAFAUTAGA E LEI ITE VASIA O 

TAU MATUA KONEI… AUA TE 

TAMALIKI E FANO LOA O TEKA MO 

ONA TAKAGA, O INU KAE PUSI 

MALUANA… ITE ASO E TASI, NE 

KONAA ATU A IA KITE FALE, MO 

TENA LEO EILOA PENEI KI TENA 

MATUA…. 

TAMALIKI: MUMMY…. MUMMY…. E 

MUMMY…. 

MATUA: IO AU TENEI… 

TAMALIKI: KAIA LA KOE SE OH MAI 

EI…. KOE KO FIA FANATU KI KONA O 

PAA OU MATA… VAU AKA O LAULAU 

MAI AKA NI AKU MEKAI… 

NARRATOR: NE FANO LOA TE MATUA 

TENEI O FAKATOKA MEA MO KAI KIEI 

TENA TAMALIKI, KAE KO LAGONA 

FOKI EILOA NETE MATUA TENEI A TE 

VAIVAI ONA KO UIGA O TENA 

TAMALIKI… I TAIMI NE SASALE ATU 

A IA MO TE TIFA I ONA LIMA O TUKU 

KI TENA TAMA, ME LOA KO SIGA KI 

LALO… 

TAMALIKI: SHHHH TUU KILUGA… 

KAE VAU O AU MAI AKU MEAKAI KE 

VAVE…. SHHH TUU KILUGA…. AYE!! 

TUU KILUGA… KOE SE SAGA… 

FAITALI KOE KA TAMATE…. 

TAMALIKI: OI….AU….OI….. 

FESOASOANI……FESOASOANI….. 

MUMMY KAIA LAAAAAA KO FAI EI 

KOE PENA…..FAKAMOLEMOLE…. FIA 

MAUA SE FESOASOANI….. (TAGI…….) 

NARATOR: AKOAKOGA MO TAUA 

FANAU ATE ATUFENUA, TENA TOKU 

SAOLOTOGA MO TOU SAOLOTOGA NE 

MANAKO TAUA KIAI …. TENA TE TALI 

OTE SAOLOTOGA O ASO NEI… KO 

SEILOA NE TAUA ATE TULAGA OTE 

AAVA, MOTE FAKALOGO KI MATUA… 

KO MANAKO TAUA KO TE OLAGA KE 

FAKA-FAIGOFIE, KAE GALO EI TOU 

TIUTE MO TOKU TUSAGA 

FAKATALAVOU IO ME 

FAKATAMALIKI ILOTO ITE 

MAFUTAGA FAKA-KAIGA, FENUA, 

KAE MAISE TENA EKALESIA… TE 

TALA OTE ASO NEI E TOE 

FAKAMANATU MAI KE AMANAIA NE 

TAUA A TAH MATUA… AUA ME 

SEILOA NE TAUA TE LAGONA OTE 

TIGAINA, NE FEAGAI MOTE MATUA 

ITE IVA MASINA NE TAUAVE EI 

TAUA… NE PULA FETU KAE PUA FOKI 

A MATUA ONA KO KOE MO AU… TE 

FESILI LA MO TAUA ITE ASO NEI…SEA 

TAU PESE E USU NE KOE I KOGA 

FAAATEA, E TALI EI TE ALOFA OTE 

ATUA? E TALITONU TE LOTO ME 

TOFU LOA TE TINO MO TENA TALI… 

AKO TE AGAGA OTE ASO NEI… KO 

KOE, MO AU KE ILOA NE TAUA O ATE 

TULAGA OTE ALOFA OTE ATUA… KE 

ILOA NE TAUA O AVA… KE ILOA FOKI 

NE TAUA O TAUSI TE VAA FEALOA’I O 

TAUA FANAU KI MATUA, KAE MAISE 

SOSE TINO I OU FEITU 

MO FAFINE  

Matua Oliula Kalahati Kilei 

Ko toe fakatalofa atu kia koulua matua katoa 

ote Ekalesia Kelisiano Tuvalu, I loto ite 

atufenua pena foki mo tua atu ote atufenua ite 

itulau masani a tatou fafine I loto ite lama.  E 

maluga a vikiga mo tavaega ki te alofa ote 

Atua ona ko tena takitakiga gali ki luga ia 

tatou, mai ite tausaga ko mavae atu ke oko 

mai ki te tausaga fou tenei, ko oko manuia 

mai tatou ki ei.  E talitonu te loto me e se se 

faigamalaga e faigofie, ne fakafeagai mo taua 

I tulaga fakamatua I loto I kaiga, 

fakapotopotoga, fenua e pena foki mo tena 

Ekalesia.   Kae fakafetai faeloa tatou ki te 

Atua mo te na fesoasoani mo tena kaufakatasi 

mai kia tatou. 

 I te kamataga ote tausaga tenei ne malolo atu 

ei mai te olaga nei ate Matua ko Luisa 

Amasia. E pela foki mote Matua litaea mai te 

galuega ate  Atua, ko te Faletua ia Loone Eti 

Kine.  Ke alofa te Atua o tumau tena 

fakamafanafanaga ki loto o tamana, fanau, 

mokopuna mo kaiga fanoanoa.   

Ne mafai foki o maua ne avanoaga mo matua 

konei ke olo atu o fai la masaki I tua atu ote 

atufenua, te matua o te Ekalesia Nukufetau, 

te faletua ko Samila Tevasa. Mo te matua ote 

Ekalesia Vaitupu, te faletua ia Tamala 

Teloto. Ke manatua ne tatou I otou talosaga, 

kae ke manuia a salasalaga togafiti ke toe 

mafia ei o maua te malosi fou ite foitino aua 

te fekau mo te galuega ate Atua. 

Ko gasuesuega mai loto ite Ulu Ofisa o te 

FFEKT ite kamataga ote tausaga tenei, ne 

mafai o fakataunu iei a te fonotaga ate Komiti 

Fakatoka ate FFEKT.  Ko sui katoa I loto ite 

atufenua ne mafai o oko mai vagana ei ko te 

Sui Komiti fakamatuatua mai ite pulega ite 

kogaloto ne seki oko mai ona ko Malaga a te 

vaka, fakatasi ei mo sui katoa mai tua atu ote 

atufenua ona ko te faigata ote fakatupega, tela 

la, e avatu loa te fakamaulalo lasi mo te tulaga 

tena.  Ko te fonotaga ate Komiti Fakatoka ne 

fai I loto ite vaiaso e tasi.  Fakafetai kae 

fakamalo ki Sui ote Komiti Fakatoka mo te 

kaufakatasi, tela ne mafai o iku mo te manuia 

te faiga fonotaga. 

Ite avanoaga foki tenei, kaati e nofo fale ia 

koulua me ko te tausaga ote Fonotaga Lasi ate 

Ekalesia Kelisiano Tuvalu tenei, tela ko akai 

atu ei ke fakatoka mai a lua mataupu mo igoa 

o sui ki te Fono Lasi ate FFEKT mo nisi o 

tusaga mo tautino kola e tau o fakaoko mai ki 

te Ulu Ofisa o te FFEKT. 

Ko te Fale ko te Lotomalie, e isi ne fakafouga 

io me ne faopoopoga foki ki luga ite fale, ite 

feitu ki tai, (flat C, D) ite koga I luga, ko oti 

ne faite se umukuka mo potu kona e lua.  Ko 

te koga mai lalo, (flat B) ne faite se potu foliki 

mo tausi ei a kope a te fakapotopotoga. Ko 

mafai foki o fakaaoga ate potu fono (flat B) 

mo fai a fonotaga mo akoakoga ne sose 

fakapotopotoga tela e manako o fakaaoga kae 

e togi. 

Ko te Atiakega Suisui, ne mafai o fakatele 

tena polokalame ki te akoga suisui mo se 

masina e tasi ki sose tino tela e fia akoga 

suisui kae togi. Te akoakoga tenei ne fakatele 

ne te Menetia ote Fale Suisui. 

Ko te Lotu Talo Fafine ote Lalolagi, tela ne 

paku ki te asolima muamua o te masina ko 

Mati, tela ko te po 6 o Mati. E talitonu te loto 

mai konei me ne maua katoa lua polokalame 

ote Lotu Talo.   I luga ite Laumua ne 

fakataunu ate Lotu ite vaveao ote asolima. Ne 

maopoopo katoa a fafine o Ekalesia mo 

kaulotu ki te Faletapu ko te Vaialofa mo te 

tapuakiga.  Te lotu ne takitakigina ne te 

Matua ote Ekalesia Vaiaku, te Faletua ko 

Taliu Pentusi fakatasi ei mo te fesoasoani o 

fafine Vaiaku e pena foki mo Sui ote Komiti 

o te Lotu talo. 

Te ulu ote Lotu Talo Fafine ote Lalolagi e fai 

mai TU KI LUGA PUKE TOU MOEGA 

KAE SASALE. (Ioane. 5: 8)  

E tenei ate fakatonuga ate Aliki ki luga ite 

tagata masaki. Te tagata masaki e isi se ona 

manakoga e nofo mo ia, E fia maua ne ia te 

OLA, kae e seai se na taumafaiga ke taunu a 

tena manakoga. Ko gali kae logotonu a tena 

moega masani tela ko tena olaga fakavaivai 

mo te fakapalapala. E tasi tenei o vaivaiga 

masani o tatou I tou olaga kae maise I loto ite 

fekau mo te galuega ate Atua. Kae fakafetai 

mo te Ulu ote Lotu Talo ote tausaga tenei, tela 

ko fai mo fakamalosiga mo se fakafouga ote 

olaga ki te kiloga ki mua mo se 

fakamoemoega ola mo tatou fafine I tou 

olaga taumafai I tou tusaga fakatino I loto I 

Kaiga, Fakapotopotoga, Fenua, te Malo mo 

Tena Ekalesia. Fai mai te fakatonuga ate 

Aliki mo tatou, Tu ki luga, Puke tou moega, 

kae sasale.  

 Matua mo Taina ia Keliso, Tu ki luga, fano 

keatea mai tou olaga masani tena e ola pologa 

ei koe kae fakaalofa koe iei.  Puke tou moega, 

Pelu fakalei ou vaivaiga masani kola e fai mo 

falavelave ki tou olaga tavini kae tautua mo 

te Aliki. Kae sasale, fano ki mua, Tuku tou 

ola mo te Aliki, ke maua ei ne koe ate 

manakoga tonu otou loto, tela kote OLA I 

tena katoatoaga.  Iesu Keliso ne vau ke maua 

ne tatou ate OLA, kae ke maua malosi eiloa 

ne tatou.  

Te tausaga fou tenei, ke fakamamlosi taua, 

kae tumau te fakana, te fakamoemoe o taua ki 

te Aliki te Atua tela ne faite ne ia a mea fou 

katoa.  Ite agaga ote talitonu mo te 

fakatuanaki, ka mafai ei ne tatou o sasale ki 

mua I se auala fou, ke maua ne tatou se kiloga 

fou, ke mafai ei o faite a te olaga fou, te 

filemu mo te tokagamalie ite alofa tauanoa o 

te Atua. 

Ke alofaaga mo fakamanuiaga mo koulua 

katoa Matua mo Fafine ote Ekalesia 

Kelisiano Tuvalu I loto ite tausaga fou tenei 

mo tena faigamalaga.      

 

MISONA ASIASI MO KAAIGA I LUGA 

O TE LAUMUA  

AOAO AMASIA.AMITAI 

Ke vikia te Atua maluga aua ko ana 

fakatokaga gali ki otou olaga ko aulia mai 

tatou mo te manuia ki te tausaga fou tenei 

2020,e uina eiloa tulaga o te olaga mo ana 

pokotiaga,mo mafatiaga i tulaga o masakiga 

mo tena pule faitokotasi ki a latou kolaa e 

pele ki otou loto,kae ola tatou o molimau te 

malosi o tona alofa mo tena fakamaoni mo 

tatou e tumau ki te se gata mai,ke vikia te 

Atua maluga.  

Te avanoaga foki tenei ko toe faka talofa atu 

au ki te ‘malu o koulua takaga fai’tau i te 

Lama mai Nanumea ki Niulakita i te 

igoa‘malu o tou Aliki ko Iesu Keliso Talofa.  

Tenei te lua o fakatokaga mo se tala toetoe e 

uiga ki te galuega asiasi ki kaaiga i luga o te 

laumua nei,tela, e fakamaonia atu mai konei 

te fiafia o kaaiga ki te polokalame tenei ona 

me ko mafai o sau sautala ki te muna a te 

Atua,ko fakalavelave ‘tupu i loto i kaaiga,mo 

nisi o faitioga a latou ki te galuega a te Atua 

i luga o te laumua nei.  

Te toe fakasokoga o te galuega asiasi tenei ki 

kaaiga iluga o te laumua nei,ka fakafeagai mo 

maua.,te ‘suga ite Aoao ko Satalaka Faiva mo 

au iei Amasia Amitai,tela ne kamata maua i 

te masina o Ianuali ki te masina o fepuali 

2020.  

Te kiloga fou mo te toe faka’leiakega o te 

galuega asiasi tenei ki kaiga ne fakaoko te leo 

mai ite ulu ofisa ki Faifeau tausi o Ekalesia 

mo kaulotu i luga i te laumua nei fakatasi mo 

te leo  o Tuvalu ke mafai o fakaavanoa se 

taimi ke mafai o sau sautala matou ki te muna 

a te Atua,io me ne fesili pela foki ki 

fakalavelave mo pokotiaga iloto i kaaiga.  

Ko nofo ki te 60 kaaiga ko oti ne asiasi maua 

kiei i luga i te laumua nei, mai te masina o 

Ianuali 2020 ki te masina nei Fepuali 2020.E 

uke a fakafesiliga, mo manakoga mo se 

fesoasoani ki te mafuliga lasi tenei ki olaga o 

tatou mai i te liu lotu,ko avaga mavae mo 

olaga o fanau tupu aka i loto ite sosaiete 

tela,se pokotiaga lasi ki eiloa.  

Tela, tamaliki tagata foliki i te fakaoga ne 

latou te ‘pusi te sogisogi penitini mo te se olo 

ki akoga,te se aava se tulaga ko lasi foki tena 

ki olaga o fanau foliki i loto ite 

sosaiete.Tela,e manakogina se fakatokaga 

‘lei ki olaga o fanau mo te ataeao o latou,aua 

fanau ko te fenua fou o ta fakamoemoega.  

Nisi,o faitioga a latou,e faitiogina ne latou a 

galuega a tavini tausi o Ekalesia,faka’pau ki 

aso mua.i aso mua e mutana a faifeau kae 

fakamaoni o fai olotou galuega,i aso nei ko 

tokouke  a faifeau ako se fai olotou galuega.  

E tasi o kiloga a latou kite liu lotu o tino ona 

ko tulaga kona i te vaivai o faifeau i olotou 

galuega mo olotou tiute kalagagina, kite 

asiasi ki kaaiga pela loa mo te masani i aso 

ono katoa.    

Tela,la kafai e fakamalosi tatou o fai tou tiute 

pela mo te mea e iloa ne tatou,ko mafai ei o 

iloa ne tatou a mea e ‘tupu i loto i kaiga mo 

manakoga mai ia latou ki se fesoasoani mai 

ia tatou.  

Ne taumafai eiloa maua o tali a olotou 

fesili,kae fesoasoani foki ki tulaga o 

fakalavelave mo pokotiaga iloto i kaaiga,tela 

e  molimoli  mai foki iei te olotou fakafetai 

lasi mo te polokalame asiasi tenei i te taaua 

mo te aoga ki te olaga.  

Fakamoemoega maluga ke pena eiloa o kau 

fakatasi mai te Atua iloto ite tausaga katoa 

tenei mo tulaga o te galuega tenei e 

fakafeagai mo maua ite vaitau tenei.  

.Fakafetai lasi. 

 

Tala Fakasolopito o te Matua, Loone 

Kine 

Aoao Kalafi Tinipua 

Tala fakasolopito o te matua Faletua Loone 

Eti Kine iloto i te galuega a te Ekalesia 

Kelisiano Tuvalu 

Te matua ko Loone ne avaga mo te ‘malu i te 

Faifeau ia Eti Kine i te tausaga e 1973. I te 

tausaga foki loa tena, ne kalagagina i ei laua 

ke olo o tausi a te Ekalesia Kelisiano i 

Nukulaelae. Kae i te Fono Lasi a te EKT i 

Nanumaga i te tausaga 1974, ne mafai ei o 

faka-katoatoa o la tofiga faka faifeau iloto i te 

galuega a te Ekalesia Kelisiano Tuvalu. 

Ka mafai o atagina a te galuega a te Faletua 

Loone Eti Kine i fakamatalaga konei mailalo 

kae ka mafai foki o tuku atu a tausaga 

kesekese mo kogakoga kesekese ne galue ei 

laua iloto i te misiona a te Ekalesia Kelisiano 

Tuvalu. 

 1973-1975 Ne galue laua i te Ekalesia i 

Nukulaelae. 

 1976-1982 Ne galue laua i te fenua ko 

Vaitupu iloto i te akoga ko Motufoua. Ne seki 

gata fua i te tausi te galuega kae ne mafai foki 

o fakatino te galuega faka faiakoga i ei. 

 1982-1988 Ne galue laua iluga i te Laumua 

i Funafuti o tausi te Ekalesia i ei kae ko i tasi 

lo ate Ekalesia iluga nei tela e lotu katoa ki 

Fetu Ao Lima. 

 1989-1992 Ne galue laua o tausi te 

Ekalesia Kelisiano i Niutao. 

 1992-1994 Ne galue laua o tausi te 

Ekalesia Kelisiano i Nanumaga. Ne seki 

mafai o katoa te la faa tausaga i ei ona me ko 

kalagagina fakavave ke mafai o fakatino a 

nisi tofiga faka-takitaki. 

 1994-2002 Ne galue iluga i te Laumua nei 

o tausi te tofiga ko te takitaki o te Ekalesia 

katoa, tela ne fai laua mo Pelesitene o te EKT. 

Ko te leva o te la nofoaiga e pela me se 

Pelesitene, ko te leva foki tena ne nofo ei te 

matua tenei ko Loone Eti iloto i te Komiti 

Teuteu a te EKT. 

 2002-2005 Ne galue laua i te Ekalesia 

Kelisiano i Nanumea. 

 2006-2010 Ne galue laua i te Ekalesia 

Kelisiano i Vaiaku. 

 2010-2014 Ne galue laua i te Ekalesia 

Kelisiano i Fakaifou. I te fakaotiga foki loa o 

te tausaga 2014 ia Novema, ne mafai o 

malolo laua mai i la tofiga iloto i te galuega a 

te Ekalesia Kelisiano Tuvalu ona me ko au 

laua ki te tapula o te tausaga litaea o te EKT. 

Kafai e taumata tatou ki te olaga katoa o te 

matua tenei ko Loone Eti Kine, e mafai o fua 

ne tatou a te leva o laua iloto i te galuega a te 

EKT e nofo ki se 41 tausaga te leva. Kae i te 

tausaga tenei 2020 i te po 31 o te masina o 

Ianuali, ne kalagagina ei ne te tou Atua a te 

matua Faletua Loone Eti Kine.  

Te la i te agaga o te aava mo te fakaaloalo, e 

fai ei toku sikuleo fatauvaa tenei e molimoli 

atu i ei te agaga o te fakafetai mo te fakamalo 

ki te tamana Faifeau Eti Kine, te fanau pele, 

ko mokopuna ke oko ki te kaiga, ke oko ki te 

fenua ko Nukufetau. E tusa ei ko tusaga gali, 

‘taua kae mataonomea, ne fakatinogina ne te 

matua Faletua Loone Eti Kine iloto i te fekau 

mo galuega a te Atua iloto i te Ekalesia 

Kelisiano Tuvalu.  

Ko omotou talosaga tuku ki mua o te Atua, 

ke pena o avatu ana fakamafanafanaga sili 

kiluga i te tamana Faifeau Eti Kine, te fanau, 

mokopuna, te kaiga mo te fenua katoa, maise 

i ei ko tulaga faigata mo fanoanoaga e 

fakafeagai mo tatou katoa i te vaitau tenei. Ke 

manuia koulua i te alofa tauanoa o te tou 

Atua. 

 

 

 

 

 

 

 


